КИЦ ТИРАНА

Почитувани,
Во овој прекрасен ден во Tирана, го отвораме нашиот трет културно-информативен центар на Балканот. Искуствата од центрите во Истанбул и во Софија ѝ даваат смисла на идејата за места што нè поврзуваат и нè врзуваат. Впрочем, центрите за култура имаат голема и одговорна задача – да не дозволат да се отуѓиме едни од други кога имаме многубројни причини да бидеме едни со други. Зашто на културата, границите не ѝ се познати.  
Мислам дека ги научивме лекциите. 
Ме радува чувството дека земјите на Балканот меѓусебно се отвораат и конечно заедно гледаат во иднината. Водени од европската идеја, силно ги артикулираме заедничките интереси кон целта – подобар живот за сите наши граѓани. И овој Културно-информативен центар е уште едно ново, убаво поглавје во односите меѓу Северна Македонија и пријателска Албанија.
Ме радуваат и овие ширум отворени порти. Директоре Ориѓански, така и да останат – отворени за сите љубопитни, за нашите пријатели, за сите на кои македонската култура и уметност им се на срце.
Златко, во една твоја објава напиша – ова ми е новиот дом. Да. Од вечерва, и официјално, Тирана е дом и на ова културно катче за кое знам дека ти ќе го претвориш во извор. Зашто веќе сите сме жедни за убави нешта.
